
Komunike  Upravnog  odbora
Vijeća za implementaciju mira
Upravni odbor Vijeća za implementaciju mira (PIC) se na nivou
političkih direktora sastao sa visokim predstavnikom 30. i 31.
jula u Sarajevu. To je prvi takav sastanak otkako je novi
visoki predstavnik 27. maja 2002. godine stupio na dužnost.

Upravni odbor u potpunosti podržava prioritete koje je Paddy
Ashdown odredio: prvo zakonitost, a zatim zapošljavanje kroz
reforme. Odbor takođe smatra da, ukoliko se provedu, reforme o
kojima se razgovaralo na ovom sastanku će pomoći da Bosna i
Hercegovina  nezaustavljivo  krene  putem  uspješne  države  i
integracije u Evropu.

Upravni  odbor  pozdravlja  uspostavu  međunarodnog  Odjela  za
vladavinu prava u BiH. Upravni odbor smatra da će ovaj Odjel
imati  ključnu  ulogu   u  pružanju  pomoći  vlastima  BiH  u
provođenju  reforme  i  jačanju  pravosudnog  sistema  u  cilju
efikasnije borbe protiv organiziranog kriminala i korupcije.
Odbor naglašava da će Odjel za vladavinu prava raditi prema
strogo utvrđenim rokovima. Upravni odbor poziva organe vlasti
da  pomognu  u  pravovremenoj  uspostavi  Visokog  sudskog  i
tužilačkog  vijeća  i  restrukturiranju  sudskog  i  tužilačkog
sistema.  Odbor  dalje  pozdravlja  stvaranje  Posebnih  sudskih
vijeća i prihvata prijedlog visokog predstavnika da se domaće
i  međunarodne  sudije  i  tužioci  angažiraju  u  posebnom
Vijeću/Odjeljenju za organizirani kriminal, privredni kriminal
i korupciju u sklopu Suda BiH i Tužilaštva BiH. Državni sud će
također imati ulogu u mogućem upućivanju određenih predmeta
Haškog tribunala nadležnim državnim organima vlasti, kako to
predviđa Vijeće sigurnosti UN-a. 

Upravni  odbor  izražava  pohvalu  za  dosadašnji  rad  Izborne
komisije i ostalih organa vlasti BiH na organiziranju izbora u
BiH,  koji  se  prvi  put  od  Daytona  trebaju  održati  pod

isključivim nadzorom domaćih vlasti. Upravni odbor naglašava
značaj izbora 5. oktobra. Građani BiH imaju mogućnost izbora.
Ako podrže reforme, Bosna i Hercegovina ima priliku da postane
prosperitetna  evropska  država,  koja  će  pružiti  šansu  svim
svojim građanima, kroz usvajanje i implementaciju evropskih
standarda i zakona.  Ako ne podrže reforme, BiH je u opasnosti
da  ekonomski  stagnira  uz  male  šanse  da  se  ikada  pridruži
Evropskoj  uniji  ili  drugim  evropskim  i  transatlantskim
strukturama.  Iako  Upravni  odbor  ne  podržava  pojedinačne
političare ili političke stranke, on ipak svoju podršku daje
reformama i aktivnostima potrebnim da bi Bosna i Hercegovina
uspjela kao država.

Upravni odbor je naročito pozdravio prezentaciju organa vlasti
BiH u kojoj su isti predstavili ciljeve ekonomske reforme , te
odluku OHR-a da u ovom procesu djeluje u svojstvu koordinatora
a  ne  u  svojstvu  posrednika.  Ove  reforme  su  zasnovane  na
okvirnim sporazumima sklopljenim sa međunarodnom zajednicom,
naročito sa MMF-om i Svjetskom bankom,  kao i na procesu
stabilizacije i pridruživanja Evropskoj uniji, te se stoga
podudaraju sa suštinskim ekonomskim principima koje podržava
Upravni  odbor.  Upravni  odbor  je  posebno  iskazao  svoje
zadovoljstvo opredjeljenjem za jedinstveno ekonomsko tržište,
i  stvaranje  ambijenta  povoljnog  za  privatno  poduzetništvo,
nastojanjima da se vlast učini efikasnijom, uspostavljanjem
visokokvalitetnih  i  pristupačnih  javnih  usluga,  uključujući
ekonomičan sistem socijalne zaštite.

Nakon izvjesnih izmjena i odobrenja od strane Upravnog odbora,
ovi  ekonomski  ciljevi  će  uspostaviti  aranžman  između
međunarodne  zajednice  i  bh.  organa  vlasti,  kojim  će  se
usmjeravati proces reforme. Upravni odbor će iskoristiti ove
ciljeve kako bi ocjenio rad sadašnjih organa vlasti, kao i
svih drugih organa  koji će doći na vlast poslije izbora.

Upravni  odbor  očekuje  da  bh.  organi  vlasti  na  sljedećem
sastanku daju sličnu prezentaciju o prioritetima iz oblasti
vladavine zakona, i okvirno prihvata da  se isti održi u

Sarajevu u četvrtoj sedmici septembra.

Upravni odbor je usvojio zapisnik i preporuke sa sastanka
finansijskih eksperata koji se održao 18. jula 2002. god. u
Sarajevu.  Upravni  odbor  je  iskazao  uvjerenje  da  će  se
preporuke  koje  se  odnose  na  finansijske  izvještaje  i
poravnanja  uskoro  implementirati.  Upravni  odbor  je  također
pozdravio  mjere  koje  je  poduzeo  visoki  predstavnik  na
reorganizaciji OHR-a i njegove strukture, te naglasio značaj
nastavljanja ovog procesa.

Upravni odbor je pozdravio obnovu mandata UNMIBH-a, kako bi se
UNMIBH-u  omogućilo  da  završi  svoju  glavnu  zadaću
restruktuiranja i reforme policijskih snaga, te da osigura
nesmetan prenos svog mandata na Policijsku misiju Evropske
unije koja će svoj rad otpočeti 1. januara 2003. god. Upravni
odbor je od lokalnih organa i policijskih zvaničnika zatražio
da u potpunosti sarađuju sa UNMIBH-om kako bi se osiguralo da
sve policijske uprave budu akreditirane do oktobra. Upravni
odbor je također zatražio od bh. organa vlasti da izdvoje
potrebna  finansijska  sredstva  kako  bi  se  u  potpunosti
omogućilo  raspoređivanje  pripadnika  DGS-a.

Upravni odbor je pozdravio samit predsjednika tri države koji
je održan 15. jula u Sarajevu, naročito izjavu datu na samitu
da  konstruktivna  podrška  bh.  državnosti  od  strane  njenih
susjeda predstavlja ključni uvjet za regionalnu stabilnost, te
integraciju  ovih  država  u  evropske  i  transatlantske
strukture.  

I na kraju, Upravni odbor je izrazio svoju zahvalnost Paddyju
Ashdownu na preuzimanju funkcije visokog predstavnika, te je
pozdravio njegova dva nova viša zamjenika, ambasadora Gerharda
Envera Schroembgensa i ambasadora Bernarda Fassiera. Upravni
odbor je također izrazio zahvalnost generalu Johnu Sylvesteru
za izuzetan rad na dužnosti zapovijednika snaga SFOR-a, koji
sa ove dužnosti odlazi krajem avgusta.


